
MAKTABGACHA TA’LIM 
TASHKILOTIDA O‘QUV-
TARBIYA JARAYONINI 
INTERAKTIV METODLAR 
ASOSIDA TAKOMILLASHTIRISH

Sharafutdinova Durdona Akmelevna
Xalqaro Nordik Universiteti
Psixologiya va maktabgacha ta’lim kafedrasi 
dotsenti v.b. (PhD)

Niyazova Umida Shomansurovna
Xalqaro Nordik Universiteti magistranti

Annotatsiya: Ushbu maqolada maktabgacha ta’lim tashkilotlarida o‘quv-tarbiya jarayonini interaktiv metodlar asosida 
tashkil etishning nazariy va amaliy jihatlari yoritilgan. Zamonaviy ta’lim jarayonida interaktiv metodlardan foydalanish 
bolalarning bilim olishga bo‘lgan qiziqishini oshirishi, tarbiyalanuvchilarni mashg‘ulotlar jarayonida faollikka undashi, ta’lim 
samaradorligini oshiruvchi omil sifatida tahlil qilingan. Mavzu asosida tadqiqotning me’yoriy-huquqiy asosi o‘rganilib, 
interaktiv metodlarning bolalar nutqi, tafakkuri, matematik tasavvurlari hamda ijodiy qobiliyatlarini rivojlantirishdagi 
ahamiyati tahlil qilingan. Shuningdek, Finlandiya, Shvetsiya, Germaniya, AQSh va Kanada kabi rivojlangan davlatlarning 
maktabgacha ta’lim tizimida qo‘llanilayotgan ilg‘or tajribalari o‘rganilib, ularni milliy ta’lim tizimida qo‘llash imkoniyatlari 
ko‘rsatib berilgan. Maktabgacha ta’lim tashkilotlari tarbiyachilari uchun o‘quv-tarbiyaviy jarayonni interaktiv metodlar aso-
sida tashkil etish bo‘yicha tavsiyalar kiritilgan.

Kalit so‘zlar: interaktiv metod, maktabgacha ta’lim, o‘quv-tarbiya jarayoni, pedagogik texnologiya, didaktik o‘yin, til va 
nutqni rivojlantirish, matematik tasavvur, innovatsion ta’lim, o‘yin orqali o‘rganish, ijodkorlik.
Abstract: This article highlights the theoretical and practical aspects of organizing the educational process in preschool 
educational institutions based on interactive methods. The use of interactive methods in the modern educational process 
is analyzed as a factor that increases children’s interest in learning, encourages active participation during educational 
activities, and improves the effectiveness of education. Within the framework of the study, the regulatory and legal basis 
of the research was examined, and the significance of interactive methods in developing children’s speech, thinking 
skills, mathematical concepts, and creative abilities was analyzed. In addition, advanced practices implemented in the 
preschool education systems of developed countries such as Finland, Sweden, Germany, the United States, and Canada 
were studied, and the possibilities of applying these experiences in the national education system were identified. Rec-
ommendations for preschool educators on organizing the educational process through interactive methods are also 
provided.

Key words: interactive methods, preschool education, educational process, pedagogical technology, didactic games, 
speech and language development, mathematical concepts, innovative education, learning through play, creativity.

Аннотация: В данной статье освещаются теоретические и практические аспекты организации учебно-воспита-
тельного процесса в дошкольных образовательных организациях на основе интерактивных методов. Использо-
вание интерактивных методов в современном образовательном процессе рассматривается как фактор, повы-
шающий интерес детей к обучению, стимулирующий их активное участие в ходе занятий и способствующий 
повышению эффективности образования. В рамках исследования изучена нормативно-правовая база темы, а 
также проанализировано значение интерактивных методов в развитии речи, мышления, математических пред-
ставлений и творческих способностей детей. Кроме того, изучен передовой опыт дошкольного образования таких 
развитых стран, как Финляндия, Швеция, Германия, США и Канада, и показаны возможности его применения в 
национальной системе образования. Для воспитателей дошкольных образовательных организаций разработаны 
рекомендации по организации учебно-воспитательного процесса на основе интерактивных методов.

Ключевые слова: интерактивные методы, дошкольное образование, учебно-воспитательный процесс, педагоги-
ческая технология, дидактическая игра, развитие речи и языка, математические представления, инновационное 
образование, обучение через игру, творчество.

KIRISH
Bugungi kunda mamlakatimizda maktabgacha ta’lim tizimini rivojlantirish, ta’lim sifati va samaradorligini 

oshirish davlat siyosatining ustuvor yo‘nalishlaridan biri hisoblanadi. Maktabgacha yoshdagi bolalarni har 
tomonlama rivojlantirish, ularning intellektual salohiyatini oshirish hamda mustaqil fikrlaydigan barkamol shaxs 
sifatida tarbiyalash muhim vazifa etib belgilangan. Zamonaviy ta’lim jarayonida interaktiv metodlardan foyda-
lanish bolalarning bilim olishga bo‘lgan qiziqishini oshiradi, ularni faol ishtirok etishga undaydi hamda ta’lim 
samaradorligini ta’minlaydi. Ayniqsa, maktabgacha ta’lim tashkilotlarida o‘yin texnologiyalari, guruhli ishlash, 
muammoli vaziyatlar yaratish va savol-javob metodlari orqali bolalarning til va nutqi, tafakkuri hamda matematik 
tasavvurlarini rivojlantirish mumkin.

Maktabgacha ta’lim tashkilotida o‘quv-tarbiya jarayonini interaktiv metodlar asosida takomillashtirishdan 
asosiy maqsad bu yo‘nalishda zarur bo‘lgan metodik bazani takomillashtirish va amaliyotga joriy etishdan 
iborat. Bunda biz ilmiy-pedagogik adabiyotlarni o‘rganish, interaktiv metodlar asosida o‘quv-tarbiya jarayonini 
tashkil etishning o‘ziga xosliklarini aniqlash, interaktiv metodlar asosida tashkil etiladigan amaliy mashg‘ulotlar 
tizimini ishlab chiqish va tavsiyalar berishni asosiy vazifa deb hisoblaymiz. Maktabgacha ta’lim tashkilotida 
o‘quv-tarbiya jarayonini interaktiv metodlar asosida tashkil etish jarayoni mavzuning obyekti sifatida tanlab 
olinadi. Bunda tarbiya jarayonini tashkil etishga oid interaktiv metodlar va vositalar zarur.

MAVZUGA OID ADABIYOTLAR SHARHI
Maktabgacha ta’lim tashkilotlarida o‘quv-tarbiya jarayonini interaktiv metodlar asosida takomillashtirish 

masalasi bugungi kunda pedagogika fanining dolzarb yo‘nalishlaridan biri hisoblanadi. Mazkur yo‘nalishda olib 
borilgan ilmiy tadqiqotlar interaktiv metodlarning bolalarning bilish faolligi, nutq rivoji, ijtimoiylashuvi va ijodiy 
qobiliyatlarini rivojlantirishdagi samaradorligini tasdiqlaydi. Xususan, O‘zbekiston Respublikasi Prezidentining 
2018-yil 30-sentabrdagi “Maktabgacha ta’lim tizimini boshqarishni takomillashtirish chora-tadbirlari to‘g‘risida”gi 
PQ-3955-son1 qarorida YUNISEF va Jahon banki bilan hamkorlikda maktabgacha ta’lim olish imkoniyatini 
kengaytirish, respublikaning maktabgacha ta’lim standartlari sifatini oshirish hamda maktabgacha ta’limning 
yangi muqobil shakllarini tatbiq etish bo‘yicha vazifalar belgilangan. Bu maktabgacha ta’lim tashkilotlarida ta’lim 
va tarbiya jarayonining sifatini oshirishda asosiy manba sifatida xizmat qiladi.

Bugungi islohotlar zamirida maktabgacha ta’lim sohasi uchun milliy dasturlarning yaratilishi va amali
yotga tatbiq etilishi maktabgacha ta’lim tashkilotlari uchun zamonaviy pedagogik yondashuvlar va innovatsion 
texnologiyalarni keng joriy etishni talab etadi.

Respublikamiz miqyosida maktabgacha ta’lim tizimini modernizatsiya qilish bo‘yicha qabul qilingan 
me’yoriy-huquqiy hujjatlar interaktiv metodlardan foydalanishning nazariy asoslarini yaratib berdi. Xususan, “Ilk 
qadam” davlat o‘quv dasturida bolalarning rivojlanish markazlari faoliyatini tashkil etishda o‘yin texnologiyalari 
va interaktiv yondashuvlarga alohida e’tibor qaratilgan.

Pedagog olimlardan Jan Piaget bolalarning intellektual rivojlanishi faol faoliyat jarayonida yuzaga kelishini 
ta’kidlagan. Uning konstruktivizm nazariyasiga ko‘ra, bola bilimni tayyor holda qabul qilmaydi, balki faol ishtirok 
orqali o‘zlashtiradi. Bu esa interaktiv metodlarning nazariy asoslaridan biri hisoblanadi.

Lev Vygotskiy tomonidan ilgari surilgan “yaqin rivojlanish zonasi” nazariyasi ham interaktiv ta’limning 
muhim ilmiy poydevori sanaladi. Olimning fikricha, bola kattalar va tengdoshlari bilan hamkorlik qilish jarayo
nida yangi bilimlarni samarali egallaydi. Shu sababli guruhli ishlash, savol-javob va rolli o‘yinlar kabi metodlar 
maktabgacha yoshdagi bolalar rivojlanishiga ijobiy ta’sir ko‘rsatadi.

1	 https://lex.uz/docs/3923110

Amerikalik olim John Dewey ta’limni amaliy faoliyat bilan bog‘lash zarurligini asoslagan. Uning “Learning 
by Doing” (“Bajarish orqali o‘rganish”) konsepsiyasi bugungi kunda maktabgacha ta’limda qo‘llanilayotgan o‘yin 
va loyiha metodlarining nazariy manbalaridan biri hisoblanadi.

Xorijiy tadqiqotlarda interaktiv metodlar bolalarning kommunikativ kompetensiyalarini rivojlantirishda 
muhim omil sifatida baholanadi. Finlandiya, Shvetsiya va Kanada ta’lim tizimlarida o‘yin asosida o‘qitish modeli 
bolalarning mustaqil fikrlash, hamkorlikda ishlash va muammolarni hal qilish ko‘nikmalarini shakllantirishga 
xizmat qilishi qayd etilgan.

O‘zbekistonlik pedagog olimlar tomonidan olib borilgan tadqiqotlarda ham maktabgacha ta’limda innovat-
sion pedagogik texnologiyalarni joriy etish, interaktiv metodlardan foydalanish hamda bolalarning kompeten-
siyalarini rivojlantirish masalalariga alohida e’tibor qaratilgan. Tadqiqot natijalari interaktiv metodlar asosida 
tashkil etilgan mashg‘ulotlarning an’anaviy mashg‘ulotlarga nisbatan samaradorligi yuqori ekanligini ko‘rsatadi.

Shunday qilib, ilmiy adabiyotlar tahlili maktabgacha ta’lim tashkilotlarida interaktiv metodlardan foydalanish 
bolalarning har tomonlama rivojlanishini ta’minlash, ta’lim sifati va samaradorligini oshirishning muhim omil-
laridan biri ekanligini ko‘rsatadi. Bu esa mazkur yo‘nalishda ilmiy izlanishlarni yanada kengaytirish zarurligini 
tasdiqlaydi.

TADQIQOT METODOLOGIYASI
Maktabgacha ta’lim tashkilotlarida o‘quv-tarbiya jarayonini interaktiv metodlar asosida takomillashtirish-

ning nazariy va amaliy jihatlarini o‘rganish uchun ilmiy-pedagogik tadqiqot metodlaridan foydalanish lozim.
Tadqiqotning metodologik asosini O‘zbekiston Respublikasining ta’lim sohasiga oid qonunlari, maktab-

gacha ta’limni rivojlantirish bo‘yicha davlat dasturlari, pedagogika va psixologiya fanlarining zamonaviy konsep-
siyalari hamda interaktiv ta’lim texnologiyalariga oid ilmiy qarashlar tashkil etadi.

Mavzu bo‘yicha mahalliy va xorijiy ilmiy adabiyotlar, monografiyalar, ilmiy maqolalar hamda me’yoriy-
huquqiy hujjatlar o‘rganilib, tahlil qilindi. Interaktiv metodlarning mazmuni, mohiyati va maktabgacha ta’limdagi 
ahamiyati, Finlandiya, Shvetsiya, Germaniya, AQSh va Kanada maktabgacha ta’lim tizimlarida qo‘llanilayotgan 
interaktiv metodlar o‘rganilib, ularning O‘zbekiston maktabgacha ta’lim tizimi bilan o‘xshash va farqli jihatlari 
tahlil qilindi.

Maktabgacha ta’lim tashkilotlarida o‘tkazilgan faoliyatlar kuzatilib, interaktiv metodlardan foydalanish holati, 
bolalarning faolligi, muloqot darajasi va o‘quv materiallarini o‘zlashtirish ko‘rsatkichlari tahlil qilindi.

Maktabgacha ta’lim tashkilotlarida mavjud muammolar va ularni bartaraf etish yo‘llari yuzasidan ma’lu-
motlar to‘plash uchun tarbiyachilar hamda ota-onalar bilan suhbatlar tashkil etish orqali interaktiv metodlardan 
foydalanish samaradorligini aniqlash mumkin. Faoliyat mazmuniga interaktiv metodlarni amaliyotga joriy qilish 
asosida ularning bolalarning til va nutq rivoji, matematik tasavvurlari hamda ijtimoiy faolligiga ta’siri asosida 
olingan natijalar an’anaviy metodlar asosida tashkil etilgan faoliyatlar natijalari bilan taqqoslanadi.

Maktabgacha ta’lim tashkilotlarida tizimli, faoliyatga yo‘naltirilgan, shaxsga yo‘naltirilgan ta’lim, kompeten-
siyaviy va innovatsion-pedagogik yondashuvlar asosida ilmiy izlanishlar olib boriladi.

Natijada interaktiv metodlarning maktabgacha ta’lim tashkilotlarida o‘quv-tarbiya jarayonini samarali 
tashkil etish, bolalarning mustaqil fikrlashi, nutqiy faolligi, ijodkorligi va matematik tasavvurlarini rivojlantirish-
dagi imkoniyatlari ilmiy va amaliy jihatdan asoslab beriladi.

TAHLIL VA NATIJALAR
Maktabgacha ta’lim tashkilotlarida o‘quv-tarbiya jarayonida interaktiv metodlardan foydalanishning sama-

radorligini o‘rganish maqsadida olib borilgan kuzatishlar, suhbatlar, so‘rovnomalar va tajriba-sinov ishlari nati-
jalari interaktiv metodlarning bolalar rivojlanishiga ijobiy ta’sir ko‘rsatishini tasdiqlab beradi.

Interaktiv metodlar asosida tashkil etilgan mashg‘ulotlarda bolalarning faollik darajasi an’anaviy faoliyat-
larga nisbatan sezilarli ravishda yuqori bo‘ladi. Ayniqsa, “Aqliy hujum”, “Klaster”, “Rolli o‘yin”, “Savol-javob” va 
“Kichik guruhlarda ishlash” metodlari bolalarning mustaqil fikrlashi, erkin muloqot qilishi va jamoada ishlash 
ko‘nikmalarining rivojlanishiga xizmat qiladi.

Til va nutqni rivojlantirish mashg‘ulotlarida interaktiv metodlardan foydalanish natijasida bolalarning lug‘at 
boyligi kengaydi, gap tuzish malakasi yaxshilandi hamda o‘z fikrini erkin ifodalash ko‘nikmasi shakllandi. 
Rasmlar asosida hikoya tuzish, ertaklarni sahnalashtirish va savol-javob usullari bolalarda bog‘lanishli nutqni 
rivojlantirishga yordam beradi.

Matematik tasavvurlarni shakllantirishga qaratilgan mashg‘ulotlarda didaktik o‘yinlardan foydalanish sama-
rali natijalar beradi. “Sonlarni top”, “Ortiqchasini aniqla”, “Shakllarni joylashtir” kabi o‘yinlar orqali bolalarda 
sanash, taqqoslash, guruhlash va mantiqiy fikrlash ko‘nikmalari rivojlanadi. Faoliyatlarda bolalarning qiziqishi 
va ishtiroki oshgani kuzatiladi.

Tarbiyachilar interaktiv metodlar bolalarning mashg‘ulotlarga qiziqishini oshirishi, bilimlarni samarali 
o‘zlashtirishga yordam berishi va ijobiy psixologik muhit yaratishini ta’kidlaydilar. Shu bilan birga, ayrim tarbi-
yachilar metodik qo‘llanmalar va zamonaviy texnik vositalarning yetishmasligini asosiy muammolar sifatida 
ko‘rsatadilar.

Xorijiy tajribalarni tahlil qilganimizda, Finlandiya, Shvetsiya, Germaniya, AQSh va Kanada maktabgacha 
ta’lim tizimlarida interaktiv metodlar keng qo‘llanilishini ko‘rishimiz mumkin. Ushbu mamlakatlarda o‘yin orqali 
o‘qitish, loyiha faoliyati, tadqiqot elementlari va axborot-kommunikatsiya texnologiyalaridan samarali foydala-
nish bolalarning ijodiy va intellektual rivojlanishiga xizmat qilmoqda.

Olib borilgan amaliy va nazariy tahlillar asosida quyidagi xulosalarga kelishimiz mumkin:

1.	 Interaktiv metodlar bolalarning bilish faolligini oshiradi.

2.	 Til va nutq rivojlanishiga ijobiy ta’sir ko‘rsatadi.

3.	 Matematik tasavvurlarni shakllantirishda samarali vosita hisoblanadi.

4.	 Bolalarda mustaqil fikrlash va ijodkorlikni rivojlantiradi.

5.	 Jamoada ishlash va muloqot ko‘nikmalarini shakllantiradi.

6.	 O‘quv-tarbiya jarayonining samaradorligini oshiradi.

XULOSA VA TAKLIFLAR
Qisqacha qilib aytadigan bo‘lsak, maktabgacha ta’lim tashkilotlarida o‘quv-tarbiya jarayonini interaktiv 

metodlar asosida tashkil etish bolalarning har tomonlama rivojlanishida muhim ahamiyat kasb etadi. Interaktiv 
metodlar bolalarni ta’lim jarayonining faol ishtirokchisiga aylantirib, ularning mustaqil fikrlash, muloqot qilish, 
ijodkorlik va muammolarni hal etish ko‘nikmalarini rivojlantiradi.

Tadqiqot davomida til va nutqni rivojlantirish hamda matematik tasavvurlarni shakllantirish mashg‘ulot-
larida interaktiv metodlardan foydalanish bolalarning bilimlarni samarali o‘zlashtirishiga xizmat qiladi. Didaktik 
o‘yinlar, rolli o‘yinlar, kichik guruhlarda ishlash, savol-javob va aqliy hujum metodlari bolalarning qiziqishini 
oshirib, mashg‘ulotlarda faol ishtirok etishga undaydi.

Demak, maktabgacha ta’lim tashkilotlarida interaktiv metodlardan samarali foydalanish bolalarning intel-
lektual, nutqiy, ijtimoiy va ijodiy rivojlanishini ta’minlashning muhim sharti hisoblanadi.

Maktabgacha ta’lim tashkilotida o‘quv-tarbiya jarayonini interaktiv metodlar asosida takomillashtirishda 
quyidagi takliflarni berishimiz mumkin:

1.	 Maktabgacha ta’lim tashkilotlarida interaktiv metodlardan foydalanish bo‘yicha metodik tavsiyalar va qo‘l
lanmalarni ishlab chiqish hamda amaliyotga joriy etish.

2.	 Tarbiyachilar uchun zamonaviy pedagogik texnologiyalar va interaktiv metodlar bo‘yicha muntazam semi-
nar-treninglar tashkil etish.

3.	 O‘quv-tarbiya jarayonini multimedia vositalari, interaktiv doskalar va elektron ta’lim resurslari bilan boyitish.

4.	 Til va nutqni rivojlantirish hamda matematik tasavvurlarni shakllantirish mashg‘ulotlarida didaktik o‘yin-
lardan foydalanish ko‘lamini kengaytirish.

5.	 Xorijiy ilg‘or tajribalarni o‘rganish va ularning samarali jihatlarini milliy maktabgacha ta’lim tizimiga moslash
tirish.

6.	 Interaktiv metodlar asosida tashkil etilgan mashg‘ulotlar samaradorligini muntazam monitoring qilish va 
baholab borish tizimini takomillashtirish.

7.	 Ota-onalarni ta’lim jarayoniga faol jalb etish hamda oilada ham interaktiv ta’lim elementlaridan foydalanish 
bo‘yicha tavsiyalar berish.

8.	 Maktabgacha ta’lim tashkilotlarida innovatsion ta’lim muhitini yaratish va bolalarning individual qobiliyatla-
rini rivojlantirishga yo‘naltirilgan dasturlarni keng joriy etish.

Shunday qilib, interaktiv metodlarni maktabgacha ta’lim tizimida keng qo‘llash ta’lim sifatini oshirish, 
bolalarning kompetensiyalarini rivojlantirish hamda zamonaviy jamiyat talablariga mos barkamol avlodni tarbi-
yalashga xizmat qiladi.

